



Վրաստանի օրգանական օրենք

Գյուղատնտեսական նշանակության հողերի սեփականության մասին

Սույն օրենքը Վրաստանի տարածքում գտնվող հողը ճանաչում է որպես պետության ազգային հարստություն, որը պետական ​​խնդիրների կատարման և մարդու հիմնարար իրավունքների իրականացման համար ունի հատուկ քաղաքական, սոցիալական, տնտեսական, էկոլոգիական և մշակութային արժեք, նախատեսում է գյուղատնտեսական նշանակության հողերի, որպես  հատուկ նշանակության սպառվող ռեսուրսի, ռացիոնալ օգտագործման սկզբունքները  և հանրային ու մասնավոր շահերին համապատասխան սահմանում է գյուղատնտեսական նշանակության  հողերի նկատմամբ սեփականությունը, նպաստում է հողերի կայուն կառավարման պետական ​​քաղաքականության իրականացմանը, ազգային անվտանգության պաշտպանությանը և տեղական տնտեսության զարգացմանը։

Գլուխ I

Ընդհանուր դրույթներ

Հոդված 1. Օրենքի կարգավորման շրջանակը

Սույն օրենքը տարածվում է Վրաստանի տարածքում գտնվող գյուղատնտեսական նշանակության հողերի վրա։ Սույն օրենքը կարգավորում է գյուղատնտեսական նշանակության հողերի սեփականության հետ կապված հարաբերությունները։

Հոդված 2. Գյուղատնտեսական նշանակության հողամասի սեփականության իրավական հիմքերը

Գյուղատնտեսական նշանակության հողամասի սեփականության իրավական հիմքերն են Վրաստանի Սահմանադրությունը, Վրաստանի միջազգային պայմանագրերը, սույն օրենքը և Վրաստանի այլ իրավական ակտեր։

Հոդված 3. Տերմինների սահմանումը

Սույն օրենքի նպատակների համար դրանում օգտագործված տերմիններն ունեն հետևյալ իմաստները՝

ա) Գյուղատնտեսական հող – արոտավայր, խոտհարք, վարելահող (ներառյալ բազմամյա մշակաբույսերով զբաղեցված) կամ տնամերձի կատեգորիայի հողատարածք, որն օգտագործվում է կամ կարող է օգտագործվել գյուղատնտեսական նպատակներով՝ դրա վրա գտնվող շենք-շինությունով կամ առանց դրա։  

բ) Վրաստանի քաղաքացի – Վրաստանի քաղաքացի, այդ թվում՝ Վրաստանի այն քաղաքացին, որը, Վրաստանի օրենսդրությամբ սահմանված կարգով, միաժամանակ հանդիսանում է օտար երկրի քաղաքացի։
գ) Օտարերկրացի – ֆիզիկական անձ, որը  Վրաստանի քաղաքացի չէ,  Վրաստանում կարգավիճակ ունեցող  քաղաքացիություն չունեցող անձ։  

դ) Գերիշխող գործընկեր – Վրաստանում գրանցված մասնավոր իրավունքի իրավաբանական անձի գործընկեր կամ գործընկերների խումբ, որին պատկանում է  բաժնեմասի/ բաժնետոմսի/ փայի 50 տոկոսից ավելին, և(կամ)  որը ներկայացնում է  գործընկերների (համատեղ պատասխանատվությամբ ընկերությունում՝ գործընկերների կամ կոմանդիտային ընկերությունում՝ կոմպլեմենտարների) կամ հիմնադիրների/անդամների (ոչ ձեռնարկատիրական (ոչ առևտրային) իրավաբանական անձի դեպքում) մեծամասնությանը և միևնույն ժամանակ ունի գործնական կարողություն վճռորոշ ազդեցություն ունենալու իրավաբանական անձի գյուղատնտեսական նշանակության հողերի հետ կապված որոշման վրա։  

ե) Ներդրումային ծրագիր – գյուղատնտեսական նշանակության հողամասի օգտագործումը արտացոլող փաստաթղթեր, որոնք նախատեսում են գյուղատնտեսական արտադրանքի և(կամ)  այլ արտադրանքի արտադրության,  նորարարական գործունեության ներդրման, զբոսաշրջային ենթակառուցվածքների կազմակերպման, միջազգային, պետական ​​և(կամ)  տեղական նշանակության նախագծերի իրականացման համար ներդրումների կատարում, ինչը կնպաստի պետության սոցիալ-տնտեսական զարգացմանը, ազգային անվտանգության պաշտպանությանը, նոր աշխատատեղերի ստեղծմանը։  

Գլուխ II

Գյուղատնտեսական նշանակության հողերի սեփականության իրավունքը

Հոդված 4. Գյուղատնտեսական նշանակության հողերի սեփականությունը

1. Գյուղատնտեսական նշանակության հողերը կարող են լինել՝

ա) Վրաստանի պետության, Վրաստանի ինքնավար հանրապետության, Վրաստանի մունիցիպալիտետի սեփականություն,

բ) Վրաստանի հանրային իրավունքի իրավաբանական անձի սեփականություն՝ Վրաստանի օրենսդրությամբ նախատեսված դեպքերում,

գ) Վրաստանի քաղաքացու սեփականություն,

դ) Վրաստանում գրանցված մասնավոր իրավունքի իրավաբանական անձի սեփականություն, որի գերիշխող գործընկերը սույն կետի «ա»-«գ» ենթակետերով նախատեսված սուբյեկտն է,  

ե) իրավաբանական անձ չհանդիսացող կազմակերպչական կազմավորման սեփականություն, եթե սույն կետի «ա»-«դ» ենթակետերով նախատեսված սուբյեկտները  կազմում են դրա անդամների մեծամասնությունը և միևնույն ժամանակ ունեն գործնական կարողություն վճռորոշ ազդեցություն ունենալու այդ կազմակերպչական կազմավորման գյուղատնտեսական նշանակության հողերի հետ կապված որոշումների վրա։
2. Սույն օրենքով սահմանված սահմանափակումների նախատեսմամբ, գյուղատնտեսական նշանակության հողերը կարող են լինել՝

ա) օտարերկրացու սեփականություն, եթե նա այդ հողը ստացել է ժառանգությամբ,  

բ) Վրաստանում գրանցված այն մասնավոր իրավունքի իրավաբանական անձի սեփականություն,  որի գերիշխող գործընկերը օտարերկրացի է և(կամ)  արտասահմանում գրանցված իրավաբանական անձ, կամ որի գերիշխող գործընկերը չի կարող որոշվել սույն հոդվածի առաջին կետի «դ» ենթակետի համաձայն՝   ներդրումային ծրագրի հիման վրա Վրաստանի կառավարության որոշումով։

3. Վրաստանի կառավարության որոշմամբ սահմանված ​​միջազգային ֆինանսական հաստատության կամ Վրաստանի օրենսդրությամբ սահմանված ​​ֆինանսական հաստատության վրա,  որի գերիշխող գործընկերը օտարերկրացի է և(կամ)  արտասահմանում գրանցված իրավաբանական անձ, կամ որի գերիշխող գործընկերը չի կարող որոշվել սույն հոդվածի առաջին կետի «դ» ենթակետի համաձայն,  չեն տարածվում սույն օրենքով սահմանված սահմանափակումները,   եթե գյուղատնտեսական նշանակության հողամասի նկատմամբ սեփականության իրավունքը ծագում է միջազգային ֆինանսական հաստատության կողմից Վրաստանի օրենսդրությամբ թույլատրված գործունեություն իրականացնելու սահմաններում  (այդ թվում, ապահովման առարկան վարկատուի կողմից ձեռքբերման դեպքում)։

4. Գյուղատնտեսական նշանակության հողամասի նկատմամբ Վրաստանում գրանցված այն մասնավոր իրավունքի իրավաբանական անձի սեփականության իրավունքը, որի գործընկերը Վրաստանում գրանցված մասնավոր իրավունքի իրավաբանական անձ է, որոշվում է գործընկեր իրավաբանական անձի գերիշխող գործընկերոջ  համաձայն՝ սույն հոդվածի 1-ին և 2-րդ կետերով սահմանված կանոնների նախատեսմամբ: Այս կարգը տարածվում է յուրաքանչյուր հաջորդ գործընկեր իրավաբանական անձի վրա։

Հոդված 5. Գյուղատնտեսական նշանակության հողամասը օտարելու պարտավորությունը

1. Վրաստանում գրանցված այն մասնավոր իրավունքի իրավաբանական անձը, որի գերիշխող գործընկերը օտարերկրացի է և(կամ)  արտասահմանում գրանցված իրավաբանական անձ, կամ որի գերիշխող գործընկերը չի կարող որոշվել սույն օրենքի 4-րդ հոդվածի 1-ին կետի «դ» ենթակետի համաձայն, ներդրումային ծրագրով նախատեսված պարտավորությունը չկատարելու դեպքում, լիազոր մարմնի կողմից որոշում կայացնելոի օրվանից 1 տարվա ընթացքում պարտավոր է ապահովել հողամասի օտարումը։

2. Վրաստանի պետության, Վրաստանի ինքնավար հանրապետության կամ Վրաստանի մունիցիպալիտետի սեփականության մեջ եղած գյուղատնտեսական նշանակության հողամասը մասնավորեցնելիս, եթե կողմը Վրաստանում գրանցված մասնավոր իրավունքի իրավաբանական անձ է, որի գերիշխող գործընկերը օտարերկրացի է և(կամ)  արտասահմանում գրանցված իրավաբանական անձ, կամ որի գերիշխող գործընկերը չի կարող որոշվել սույն օրենքի 4-րդ հոդվածի 1-ին կետի «դ» ենթակետի համաձայն, մասնավորեցման պայմանը պետք է համապատասխանի ներդրումային ծրագրի համար սահմանված պահանջներին, իսկ պարտավորության չկատարման դեպքում կիրառվում են Վրաստանի համապատասխան օրենսդրությամբ սահմանված կանոնները։

3. Պարտավոր անձի կողմից գյուղատնտեսական նշանակության հողամասի օտարման դեպքում այդ հողամասը փոխանցվում է պետական ​​սեփականությանը՝ Վրաստանի օրենսդրությամբ սահմանված կարգով։

Հոդված 6. Գյուղատնտեսական նշանակության հողամասի օգտագործումը որպես ապահովման միջոց

1. Գյուղատնտեսական նշանակության հողամասի որպես ապահովման միջոց օգտագործման նկատմամբ կիրառվում են Վրաստանի օրենսդրությամբ սահմանված պահանջները, եթե սույն օրենքով այլ բան սահմանված չէ։

2. Թույլ չի տրվում գյուղատնտեսական նշանակության հողամասը սեփականության  անցնելու պայմանով այն որպես ապահովման միջոց օգտագործել օտարերկրացու, արտասահմանում գրանցված իրավաբանական անձի և(կամ)  Վրաստանում գրանցված այն մասնավոր իրավունքի իրավաբանական անձի օգտին, որի գերիշխող գործընկերը օտարերկրացի է/արտասահմանում գրանցված իրավաբանական անձ է, կամ որի գերիշխող գործընկերը չի կարող որոշվել սույն օրենքի 4-րդ հոդվածի 1-ին կետի «դ» ենթակետի համաձայն։

3. Թույլ չի տրվում օտարերկրացու, արտասահմանում գրանցված իրավաբանական անձի և(կամ)  Վրաստանում գրանցված մասնավոր իրավունքի իրավաբանական այն անձի օգտին,  որի գերիշխող գործընկերը օտարերկրացի է և(կամ)  արտասահմանում գրանցված իրավաբանական անձ է,  կամ որի գերիշխող գործընկերը չի կարող որոշվել սույն օրենքի 4-րդ հոդվածի 1-ին կետի «դ» ենթակետի համաձայն, այնպիսի պահանջ  կամ իրավունք  զիջել, որը նախատեսում է գյուղատնտեսական նշանակության հողերի  նկատմամբ սեփականության իրավունքի առաջացում։  

4. Սույն հոդվածով սահմանված արգելքները չեն տարածվում սույն օրենքի 4-րդ հոդվածի 3-րդ կետով նախատեսված սուբյեկտների վրա, եթե նրանք իրականացնում են Վրաստանի օրենսդրությամբ թույլատրված գործունեություն։

Հոդված 7. Վրաստանում գրանցված մասնավոր իրավունքի իրավաբանական անձի գործընկերոջ փոփոխությունը

1. Թույլատրելի չէ սույն օրենքի 4-րդ հոդվածի 1-ին կետի «դ» ենթակետով նախատեսված  այն մասնավոր իրավունքի իրավաբանական անձի, որի սեփականության մեջ է գյուղատնտեսական նշանակության հողամաս,  գործընկերոջ այնպիսի փոփոխություն,  որի արդյունքում գերիշխող գործընկեր կդառնա օտարերկրացի, արտասահմանում գրանցված իրավաբանական անձ և(կամ)  Վրաստանում գրանցված մասնավոր իրավունքի իրավաբանական անձ, որի գերիշխող գործընկերը օտարերկրացի է/արտասահմանում գրանցված իրավաբանական անձ, կամ որի գերիշխող գործընկերը չի կարող որոշվել սույն օրենքի 4-րդ հոդվածի 1-ին կետի «դ» ենթակետին համապատասխան։

2. Եթե սույն օրենքի 4-րդ հոդվածի 1-ին կետի «դ» ենթակետով նախատեսված այն մասնավոր իրավունքի իրավաբանական անձի, որի սեփականության մեջ է  գյուղատնտեսական նշանակության հողամաս, բաժնեմաս/բաժնետոմս/փայ որպես ապահովման միջոց օգտագործվում է այն   չափով, որ պարտավորության չկատարման հետևանքով գրավադրված առարկան գրավատուի սեփականությանն անցնելու դեպքում  գերիշխող գործընկեր  կդառնա օտարերկրացի, արտասահմանում գրանցված իրավաբանական անձ կամ/և Վրաստանում գրանցված մասնավոր իրավունքի իրավաբանական անձ,  որի գերիշխող գործընկերը օտարերկրացի/արտասահմանում գրանցված իրավաբանական անձ է, կամ որի գերիշխող գործընկերը չի կարող որոշվել սույն օրենքի 4-րդ հոդվածի 1-ին կետի «դ» ենթակետին համապատասխան, թույլ չի տրվում  գրավադրված առարկան պարտատիրոջ սեփականությանն անցնելու պայմանով գրավի իրավունքի կիրառում։

3. Սույն օրենքի 4-րդ հոդվածի 1-ին կետի «դ» ենթակետով նախատեսված այն  մասնավոր իրավունքի իրավաբանական անձի, որի սեփականության մեջ է  գյուղատնտեսական նշանակության հողամաս, գործընկերոջ այնպիսի փոփոխություն, որի արդյունքում գերիշխող գործընկեր կդառնա օտարերկրացի, արտասահմանում գրանցված իրավաբանական անձ և(կամ)  Վրաստանում գրանցված մասնավոր իրավունքի իրավաբանական անձ, որի գերիշխող գործընկեր է օտերերկրացի/արտասահմանում գրանցված իրավաբանական անձ, կամ որի գերիշխող գործընկերը չի կարող որոշվել սույն օրենքի 4-րդ հոդվածի 1-ին կետի «դ» ենթակետի  համաձայն, թույլ է տրվում ներդրումային պլանի հիման վրա Վրաստանի կառավարության որոշումով։
4. Սույն օրենքի 4-րդ հոդվածի 2-րդ կետի «բ» ենթակետով նախատեսված այն մասնավոր իրավունքի իրավաբանական անձի, որը  գյուղատնտեսական նշանակության հողամասի սեփականության իրավունքը ձեռք է բերել  ներդրումային պլանի հիման վրա, գործընկերոջ փոփոխությունը լրացուցիչ համաձայնագիր չի պահանջում, եթե ներդրումային պլանով այլ բան չի սահմանված։ 
5. Սույն հոդվածի 1-ին և 2-րդ կետերով սահմանված արգելքները չեն տարածվում սույն օրենքի 4-րդ հոդվածի 3-րդ կետով նախատեսված սուբյեկտների վրա, ինչպես նաև օտարերկրացու կողմից իրավունքը ժառանգությամբ ընդունելու դեպքի վրա։
Հոդված 8. Գյուղատնտեսական նշանակության հողի նկատմամբ Վրաստանի պետության, Վրաստանի ինքնավար հանրապետության և Վրաստանի մունիցիպալիտետի սեփականությունը 
1. Գյուղատնտեսական նշանակությաան հողի նկատմամբ Վրաստանի պետության, Վրաստանի ինքնավար հանրապետության և Վրաստանի մունիցիպալիտետի սեփականությունը որոշվում է Վրաստանի Սահմանադրությամբ, սույն օրենքով և Վրաստանի այլ օրենսդրական և ենթաօրենսդրական նորմատիվ ակտերով։
2. Պետական ​​սեփականության մեջ գտնվող գյուղատնտեսական նշանակության հողերը, որոնք ենթակա չեն մասնավորեցման, որոշվում են Վրաստանի օրենսդրությամբ։
3. Վրաստանի հողային շուկան կարգավորելու, հողերի օգտագործման և պաշտպանության, հողի որակի  միջոցառումների ֆինանսավորման նպատակով ստեղծվում է Վրաստանի տեղական հողային ֆոնդ, որի ֆինանսավորման աղբյուրը Վրաստանի պետական ​​բյուջեն է: Վրաստանի հողային հիմնադրամի միջոցով Վրաստանի օրենսդրությամբ սահմանված կարգով և նախատեսված դեպքերում գյուղատնտեսական հողերը գնելու նախապատվության իրավունք ունի պետությունը:
Հոդված 9. Վրաստանի բռնազավթված տարածքներում առկա գյուղատնտեսական  նշանակության հողերի նկատմամբ սեփականությունը
Վրաստանի բռնազավթված տարածքներում առկա գյուղատնտեսական նշանակության հողերը Վրաստանի հողային ֆոնդի մաս են կազմում, որի նկատմամբ կիրառվում է հատուկ իրավական ռեժիմ: Պետությունը պարտավոր է պաշտպանել և ապահովել այն անձի իրավունքները, որը օրինականորեն տիրապետում էր Վրաստանի բռնազավթված տարածքներում առկա գյուղատնտեսական նշանակության հողամասի, օգտվում էր հողամասից կամ/և ուներ գյուղատնտեսական նշանակության հողի նկատմամբ  սեփականության իրավունք: Վրաստանի բռնազավթված տարածքներում գյուղատնտեսական նշանակության հողերի վերաբերյալ Վրաստանի օրենսդրությամբ սահմանված պահանջների խախտմամբ կնքված ցանկացած գործարք կնքման պահից համարվում է անվավեր և չի առաջացնում  իրավական հետևանքներ: 
Գլուխ III
Անցումային և եզրափակիչ դրույթներ
Հոդված 10. Անցումային դրույթներ
1. Սույն օրենքով սահմանված սահմանափակումները չեն կասեցնում մինչև նույն օրենքն ուժի մեջ մտնելը Վրաստանի օրենսդրությամբ սահմանված պահանջների պահպանմամբ տրված/կազմված  իրավունքը հաստատող փաստաթղթի (դատարանի (արբիտրաժային) ակտ, անհատական ​​վարչաիրավական ակտ, գործարք կամ գյուղատնտեսական հողամասի նկատմամբ սեփականության իրավունք ստեղծող այլ իրավական ակտ) հիման վրա, ինչպես նաև «Ֆիզիկական և մասնավոր իրավունքի իրավաբանական անձանց տիրապետման (օգտագործման) տակ գտնվող հողամասերի նկատմամբ սեփականության իրավունքի ճանաչման մասին» Վրաստանի օրենքով սահմանված կարգով օրինաչափ տիրապետման (օգտագործման) մեջ գտնվող գյուղատնտեսական նշանակության հողամասի իրավունքի գրանցումը։ 
2. Սույն օրենքի ուժի մեջ մտնելու պահին, եթե օտարերկրացու և(կամ)  Վրաստանում գրանցված  այն մասնավոր իրավունքի իրավաբանական անձի, որի  գերիշխող գործընկեր է օտարեկրացի կամ/և արտասահմանում գրանցված իրավաբանական անձ, կամ որի  գերիշխող գործընկերը չի կարող որոշվել սույն օրենքի 4-րդ հոդվածի 1-ին կետի «դ» ենթակետի համաձայն, սեփականության իրավունքը գյուղատնտեսական հողամասի նկատմամբ գրանցված է կամ կգրանցվի սույն հոդվածի 1-ին կետի համաձայն, նշված իրավունքի վրա չեն տարածվում սույն օրենքով սահմանված պարտավորությունները։  

3. Սույն օրենքն ուժի մեջ մտնելուց հետո, եթե Վրաստանի քաղաքացու,  որի գյուղատնտեսական հողամասի նկատմամբ իրավունքը գրանցված է, Վրաստանի քաղաքացիությունը դադարեցվում է, գրանցված իրավունքի վրա չեն տարածվում սույն օրենքով օտարերկրացիների համար սահմանված պարտավորությունները։ 
[bookmark: _GoBack]Հոդված 11. Ուժը կորցրած նորմատիվ ակտեր
Ուժը կորցրած ճանաչվի․
ա) «Գյուղատնտեսական նշանակության հողերի սեփականության մասին» Վրաստանի 1996 թվականի մարտի 22-ի օրենքը (Խորհրդարանի տեղեկատու, №007, 30.04.96, էջ 17),
բ) «Գյուղատնտեսական հողերի սեփականության մասին Վրաստանի օրենքն ուժի մեջ մտնելու մասին» Վրաստանի 1997 թվականի մայիսի 15-ի օրենքը  (Խորհրդարանի տեղեկատու, №23-24, 1997 թվականի հունիսի 7, էջ 16):
Հոդված 12. Օրենքն ուժի մեջ մտնելը
1. Սույն օրենքը, բացառությամբ սույն օրենքի 5-րդ հոդվածի 1-ին կետի և 7-րդ հոդվածի 3-րդ կետի, ուժի մեջ մտնի հրապարակման պահից:
2. Սույն օրենքի 5-րդ հոդվածի 1-ին կետը և 7-րդ հոդվածի 3-րդ կետն ուժի մեջ մտնեն 2020 թվականի հունվարի 1-ից:

Վրաստանի նախագահ Սալոմե Զուրաբիշվիլի
Թբիլիսի,
25 հունիսի 2019 թ․

